9-MAY – XOTIRA VA QADRLASH KUNI

munosabati bilan Suv xo‘jaligi vazirligi tizimidagi tashkilotlarda o‘tkaziladigan tadbirlar uchun  g‘oyaviy tezis


Tinchlik buyuk ne’mat

Inson uchun eng zarur ne’mat – bu tinchlik, osoyishtalik va xotirjamlikdir. Tinchligini yo‘qotgan xonadon ham, mamlakat ham hech qachon barqaror va baxtli bo‘la olmaydi. Shu ma’noda tinchlik va xotirjamlik – har qanday taraqqiyotning, har qanday farovon hayotning mustahkam poydevori hisoblanadi.
Bizning xalqimiz azal-azaldan tinchliksevar xalq sifatida shakllangan. Milliy ma’naviy merosimizda – xalq og‘zaki ijodidan tortib buyuk mutafakkirlar asarlarigacha – tinchlikni ulug‘lash, urushni qoralash g‘oyasi ustuvor o‘rin egallaydi. Bu esa xalqimizning tabiati, dunyoqarashi va hayot falsafasida tinchlikka bo‘lgan ehtiyoj qanchalik chuqur ildiz otganini ko‘rsatadi.
Aynan shu ezgu g‘oyalar zamirida yurtimizda 9 may – Xotira va qadrlash kuni umumxalq bayrami sifatida nishonlanib kelinmoqda. Bu sana orqali biz nafaqat o‘tmishni eslaymiz, balki inson qadrini ulug‘lash, tinchlikni asrash va kelajakka mas’uliyat bilan qarash kabi yuksak qadriyatlarni targ‘ib etamiz.

Urush – ofat, tinchlik – saodat

Ikkinchi jahon urushi insoniyat tarixidagi eng dahshatli, eng qonli qirg‘inlardan biri sifatida yodga olinadi. Bu urush nafaqat millionlab insonlarning hayotiga zomin bo‘ldi, balki butun boshli xalqlar taqdiriga chuqur iz qoldirdi.
Rasmiy ma’lumotlarga ko‘ra, urush yillarida O‘zbekistonda taxminan 6,5 million aholi yashagan bo‘lsa, shundan 1 million 433 ming 230 nafari urushga safarbar qilingan.  Bu o‘sha davrdagi aholining qariyb 22 foizini, mehnatga yaroqli aholining esa 40–42 foizini tashkil etar edi. Bu raqamlar xalqimizning qanday ulkan qurbonlik va fidoyilik ko‘rsatganini yaqqol namoyon etadi.
Afsuski, urushga yuborilganlarning 450 mingdan ortig‘i jang maydonlarida halok bo‘lgan, 600 mingdan ziyod hamyurtimiz esa nogiron bo‘lib qaytgan.Bu esa har bir oilaga, har bir xonadonga qayg‘u va alam olib kirganini anglatadi.
Bu yovuz urush tufayli minglab bolalar yetim, ayollar beva bo‘lib qoldi. Ona qalbidagi farzand dog‘ini, farzandning otasiz ulg‘ayish alamini hech qanday so‘z bilan to‘liq ifoda etib bo‘lmaydi. Shuning uchun ham urush xotirasi – shunchaki tarix emas, balki insoniyat uchun abadiy saboqdir.
Frontga otlangan bu botir insonlar Moskvadan tortib Berlingacha bo‘lgan mashaqqatli yo‘llarni bosib o‘tdilar. Ular nafaqat qurol bilan, balki iroda, sabr va vatanparvarlik bilan ham kurashdilar.

Front orti – xalq fidoyiligining yorqin namunasi

Urush yillarida O‘zbekiston front ortining mustahkam tayanchiga aylandi. Yurtimizdagi barcha resurslar front ehtiyojlari uchun safarbar etildi. Sanoat korxonalari qayta moslashtirildi, evakuatsiya qilingan zavodlar ishga tushirildi. Barcha imkoniyatlar “hammasi front uchun, hammasi g‘alaba uchun” shiori ostida safarbar etildi.
Xalqimiz tomonidan frontga minglab samolyotlar, qurol-yarog‘lar, harbiy poyezdlar, oziq-ovqat va kiyim-kechak yetkazib berildi. Mehnatkashlar to‘plagan mablag‘lar hisobidan o‘nlab jangovar texnikalar barpo etildi.
Bu jarayonda ayollar, keksalar, hatto o‘smirlar ham mardona mehnat qildi. Ular frontdagi jangchilar kabi, o‘z joyida turib g‘alaba uchun kurashdilar.
Shu bilan birga, O‘zbekiston front hududlaridan evakuatsiya qilingan qariyb 1 million kishini, jumladan 200 ming bolani o‘z bag‘riga oldi. O‘zbek oilalari ularni o‘z farzandlaridek parvarish qildi. Bu esa xalqimizning bag‘rikengligi va insonparvarligining yorqin ifodasidir.

Mustaqillikdan so‘ng 

Xotira – bu o‘tmishni shunchaki eslash emas, balki inson, uning taqdiri va qadr-qimmatini anglash, ulug‘lash va kelajakka yetkazish demakdir. Inson aziz va mukarram ekan, uning yoshi ham, qarisi ham, ayoli ham, erkagi ham barobar qadr-qimmatga egadir. Shu boisdan ham “xotira” va “qadrlash” tushunchalari chuqur ma’noga ega bo‘lib, jamiyat ma’naviy hayotining ustuvor yo‘nalishlaridan biri hisoblanadi.
Mustaqillik yillarida mazkur bayram mazmun jihatidan yanada boyidi. U faqat Ikkinchi jahon urushi bilan bog‘liq xotirani emas, balki Vatan ravnaqi va xalq osoyishtaligi yo‘lida turli davrlarda jon fido qilgan barcha vatandoshlar xotirasiga bag‘ishlangan umummilliy qadriyatga aylandi. Bu esa bayramning g‘oyaviy doirasini kengaytirib, uni inson qadrini ulug‘lash kuniga aylantirdi.
Shu sababli mamlakatimizda 9 may – Xotira va qadrlash kuni umumxalq bayrami sifatida e’lon qilindi va keng nishonlanib kelinmoqda. Bu sana orqali yurtimizda tinchlikni asrash, mustaqillikni mustahkamlash, Vatan ozodligi yo‘lida qurbon bo‘lganlar xotirasini abadiylashtirish, shuningdek, bugun oramizda sog‘-omon hayot kechirayotgan urush va mehnat faxriylariga g‘amxo‘rlik ko‘rsatish kabi ezgu an’analar o‘zining amaliy ifodasini topmoqda.

Vatan himoyachilari – hamisha e’zozda

Она Ватанимиз тинчлиги ва халқимиз осойишталиги йўлида жон фидо қилган ҳарбий хизматчиларнинг мардлиги ва жасорати ҳамиша юксак қадрланади. Улар – бугунги тинч ҳаётимизнинг асосий кафолатчиларидир.
“Бурч, жасорат, матонат!” шиори остида ўтказиладиган тадбирлар ёш авлодни ватанпарварлик руҳида тарбиялашда муҳим аҳамиятга эга.
1. Xotira – millatning ma’naviy poydevori, qadrlash – jamiyatning axloqiy mezoni.
2. Xotira – o‘tmish va kelajakni bog‘lovchi ma’naviy ko‘prik.
3. Faxriylarni e’zozlash – o‘tmishga hurmat, kelajakka mas’uliyat.
4. Keksa avlod – tajriba va ma’naviyat manbai.
5. Urush yillarida suv tizimi barqarorligi – front orti tayanchi bo‘lgan.

Xotira – millatning o‘zligini anglatuvchi vosita

Xalq xotirasi deganda ko‘z oldimizdan yurtimiz tarixi, uni himoya qilgan va ravnaqi uchun jon fido qilgan buyuk ajdodlar o‘tadi. Spitamen, Shiroq, Jaloliddin Manguberdi, Amir Temur, Mirzo Ulug‘bek, Zahiriddin Muhammad Bobur kabi tarixiy shaxslar bu xotira zanjirining ajralmas bo‘g‘inidir.
Demak, Xotira va qadrlash kuni – faqat bir davr emas, balki butun tarixni qamrab olgan milliy ong va ma’naviy meros kunidir.
Bu bayramda odamlar qabristonlarni ziyorat qiladi, yaqinlari holidan xabar oladi, keksalarga hurmat ko‘rsatadi, mehnat faxriylariga yordam beradi.
Bu amallar qadrlash tushunchasining shunchaki shior emas, balki hayotiy ehtiyoj ekanini ko‘rsatadi.
9 may – Xotira va qadrlash kuni bugungi tinch hayotimizning qanday og‘ir sinovlar evaziga qo‘lga kiritilganini eslatadi. U bizga o‘tmishni unutmaslikni, insonni qadrlashni va tinchlikni asrashni o‘rgatadi.

Tinchlik – eng oliy ne’mat, 
Xotira – muqaddas,
Qadrlash – insoniylikning eng yuksak ifodasidir.

